
Annotatsiya: Ushbu maqola, gerkonli elektromagnit rele va uning ishlash 

tamoyillari, shuningdek, gerkonli yo‘l uzgichlari va ferritlar haqida batafsil 

ma'lumot beradi. Gerkonli relelarning ishlashidagi eng katta muammo — 

kontaktlar va mexanik detallarning eskirishi, shuningdek, oksidlanish va 

ifloslanishning tezlashtiruvchi omillari sifatida kontaktlarning o‘zaro ishlashiga 

bog‘liq. Maqolada, kontaktlarning mexanik ishlashi, ularning o‘xshash 

materiallardan tayyorlanishi, inerts gaz bilan himoyalanishi va nozik metalldan 

qoplanishi kabi jihatlar ko‘rib chiqilgan. Bundan tashqari, maqolada gerkonli 

raleninng ishlashini boshqarishning turli usullari, masalan, magnit maydoni 

yordamida boshqarish va simobli kontakt tizimlari haqida ham so‘z yuritiladi. 

Ushbu tavsiflar gerkonli relening texnik jihatlari va ularning ishonchliligi 

bo‘yicha ko‘plab ilmiy-texnik nuqtai nazarlarni o‘z ichiga oladi. 

Kalit so‘zlar: Gerkonli elektromagnit rele, kontakt tizimlari, magnet 

maydoni, ferromagnit materiallar, oksidlanish, inert gaz, simobli kontaktlar, 

mexanik ishlash, vibration (vibratsiya), elektromagnit kuch 

Kirish 

Gerkonli elektromagnit rele. Elektromagnit relelarning eng kam ishonchli 

qismi ─ bu kontakt sistemasi. Kontaktlar uzilganda yoki ulanganda hosil 

bo‘ladigan yoy yoki uchqun ularning tez yemirilishiga olib keladi. Bunga 

(yemirilishga) yana oksidlanish jarayonlari va kontaktlar sirtlarining chang, nam 

va iflosliklar bilan qoplanishi qo‘shimcha omil bo‘ladi. Elektromagnit relelarning 

muhim kamchiligi ─ bu o‘zaro ishqalanadigan mexanik detallarning borligidir. 

Ularning yeyilishi ham ishlash qobiliyatiga salbiy ta’sir qiladi. Kontaktlar va 

elektromagnit mexanizmni inert gazli germetik hajmga joylash bo‘yicha 

urinishlar katta texnologik va konstruktiv qiyinchiliklarga ko‘ra ijobiy natijalarga 

olib kelmaydi, hamda yana bir sabab ─ bu holda kontaktlar yeyilish (yemirilish) 

hosilalari va izolyatsion materiallarning eskirishi ta’siridan himoyalanmaydi. 

Elektromagnit relelarning yana boshqa kamchiligi ular harakatchan detallari 

massasining birtalayligidan kelib chiqqan inertsionligi. Zarur ishlash tezligi olish 

uchun maxsus tezlatish sxemalarini qo‘llashga to‘g‘ri keladi, bu esa 

ishonchlilikning pasayishiga va iste’mol quvvatining ortishiga olib keladi. 

Elektromagnit relelarning sanab o‘tilgan kamchiliklari magnitli boshqariladigan 

germetik kontaktlar (gerkonlar)ning yaratilishiga olib keldi. 

 

1-rasm 

1-a rasmda kontaktlari (ulanadigan) tutashadigan eng sodda gerkonli rele 

ifodalangan. Kontakt o‘zaklari (1 va 2) magnit singdiruvchanligi yuqori bo‘lgan 

ferromagnit material (permalloy)dan tayyorlanadi va germetik shisha ballon (3)ga 

payvandlab qo‘yiladi. Ballon inert gaz ─ toza azot yoki biroz (3 % atrofida) 

vodorod qo‘shilgan azot bilan to‘ldiriladi. Ballon ichidagi gazning bosimi (0,4 

÷0,6)∙105 Pa-ni tashkil qiladi. Inert muhit kontakt o‘zaklari oksidlanishining 

oldini oladi. Ballon boshqaruvchi chulg‘am (4)ga o‘rnatiladi. Chulg‘amga tok 

berilganda Φ magnit oqimi hosil bo‘ladi, u kontakt o‘zaklari (1 va 2), ishchi zazor 

(tirqish) δ orqali havo bo‘yicha chulg‘am (4) atrofida tutashadi. 

 

2-rasm  3-rasm 

Magnit maydonining soddalashtirilgan kartinasi 2-rasmda ko‘rsatilgan. Φ 

oqimi ishchi zazor orqali o‘tishda tortuvchi elektromagnit kuch Pye ni hosil qiladi. 

Pye kuch kontakt o‘zaklarining tarangligini yengib o‘tib ularni o‘zaro birlashtiradi. 

Kontaktlanishni yaxshilash uchun teginish sirtlari oltin, rodiy, palladiy, reniy, 

kumush va boshqa metallarning yupqa qatlami (2 ─ 50 mkm) bilan qoplanadi. 

Chulg‘am o‘chganda magnit oqimi va elektromagnit kuch pasayib o‘chadi 

va taranglik kuchi ta’sirida kontakt o‘zaklari bir-biridan ajraladi. Shunday qilib, 

gerkonli relelarda bir-biriga ishqalanuvchi detallar (yelektromagnit relelarda 

yakorni mahkamlanadigan joylar) yo‘q, kontakt o‘zaklari esa biro vaqtning o‘zida 

magnit o‘tkazgich, tok o‘tkazgich va prujina vazifasini bajaradi. 

Gerkonda kontaktlar magnit maydoni bilan boshqarilishiga bog‘liqligi 

sababli uchun gerkonlarni magnitli boshqariluvchi kontaktlar deb ataydilar. 

Gerkonli releni g‘altakda yaratilgan magnit maydoni bilangina emas, balki 

o‘zgarmas magnit maydoni bilan ham boshqarish mumkin. bu usul zamonaviy 

kichik tokli boshqaruv apparatlarida tarqalgan. 

Kontakt o‘zaklari qaytish prujinasi vazifasini bajargani sababli, ularga 

aniq xususiyatlar ham belgilangan. Kontakt o‘zaklarining tarangligi ishlab ketish 

paytidagi zarbadan keyin ularning vibratsiyasiga sabab bo‘ladi. Ulanish 

boshlanishidan tugashigacha 0,5 ─ 1 ms bo‘lganda bunday vibratsiya davomliligi 

0,25 ms ga yetadi. Vibratsiya ta’sirini bartaraf qilish usullaridan biri ─ suyuq 

metall kontaktlardan foydalanish. Almashlab ulovchi gerkonda harakatchan 

kontakt o‘zagi (1)da kapillyar kanal bor, ballon (4)ning pastki qismidan kanal 

bo‘yicha simob (5) ko‘tariladi. Simob kontakt o‘zagi (1)ni namlab turadi. Rele 

ishlab ketganda kontaktlarning o‘zaro zarbasi momentida vibratsiya yuzaga 

keladi. Kontakt sirtidagi simob plyonkasi vibratsiya zanjirni uzishiga yo‘l 

qo‘ymaydi. 3-rasmda ko‘rsatilgan kontakt sistemasidagi 2, 3 kontakt o‘zaklari va 

simob (5) orasida ferromagnit izolyatsion suyuqlik (6) bor. Magnit maydoni hosil 

qilinganda ferromagnit suyuqlik (6) pastga magnit oqimi eng katta bo‘ladigan 

holatga ko‘chadi. Simob yuqoriga siqib chiqariladi va kontaktlar (2 va 3 kontakt 

o‘zaklari)ni birlashtiradi. 

